
1. Çayların ekoloji axımını təyin etmək üçün tələb olunan məlumatların strukturu təhlil edilmiş, bu 

məlumatların Azərbaycanda mövcudluq dərəcəsi araşdırılmış və çayların ekoloji axımını qiymətləndirmək 

üçün hidroloji metodların daha məqbul olması qənaətinə gəlinmişdir; 

2. Azərbaycanda çaylarının ekoloji axımını qiymətləndirmək üçün normativ - hüquqi sənədin 

olmadığını nəzərə alaraq, Gəncəçay və Qoşqarçayın misalında çayların ekoloji axımını təyin etmək üçün 

yeni hidroloji metod təklif olunmuşdur. Azərbaycan çayları üçün belə metod ilk dəfə işlənmişdir. Bu metod, 

xaricdə işlənmiş hidroloji metodlarla müqayisədə elmi cəhətdən daha yaxşı əsaslandırılmış hesab oluna 

bilər. Belə ki, xaricdə istifadə edilən hidroloji metodların əksəriyyətində ekoloji axımın kəmiyyəti subyektiv 

şəkildə təyin olunur. Hazırda 100-dən artıq belə metodun mövcudluğu bu fikiri təsdiqləyir. Lakin 

Azərbaycan çayları üçün təklif olunan metod işlənərkən, çayların çöxillik tərəddüdlərinin statistik 

qanunauyğunluqları və təqvim ayları daxilində su sərflərinin dəyişkənliyi nəzərə alınmışdır. 

3. Çayların ekoloji axımını qiymətləndirmək üçün işlənmiş yeni hidroloji metodun əsasında Metodiki 

göstərişlər hazırlanmışdır. Bu Metodiki göstərişlər müzakirə üçün Azərbaycan Respublikası Ekologiya və 

Təbii Sərvətlər Nazirliyi, Fövqaladə Hallar Nazirliyi, Meliorasiya və Su Təsərrüfatı ASC, Azərsu ACS və 

Alternativ və Bərpa Olunan Enerji Mənbələri üzrə Dövlət Agentliyinin aidiyyatı olan strukturlarına təqdim 

edilmişdir. 

4. Layihənin Yekun hesabatının əsasında “Çayların bərpası və ekoloji axımı” adlı dərs vəsaiti 

hazırlanacaq və Bakı Dövlət Universitetində “Su ehtiyatlarının inteqrasiyalı idarə edilməsi” ixtisaslaşması 

üzrə magistr hazırlığında istifadə olunacaqdır. Bu dərs vəsaiti haqqında 2016-cı ilin may ayında Sankt-

Peterburq şəhərində MDB ölkələri Universitetlərinin hidrometeorologiya ixtisası üzrə kadr hazırlığına həsr 

edilmiş seminarında məlumat verilmişdir. 

5. Alınmış nəticələr daha çox tətbiqi xarakter daşıyır, lakin çayların ekoloji axımını qiymətləndirmək 

üçün işlənmiş hidroloji metod elmi maraq da kəsb edir, çünki bu metodda yeni yanaşma tətbiq edilmişdir. 

Bu nəticələr dövlət proqramlarında, dövlət qurumlarının sahə tədqiqat proqramlarında, beynəlxalq 

layihələrdə və Universitetlərin ekologiya, ətraf mühiti mühafizə, hidrotexnika, hidrologiya və 

hidrogeologiya ixtisasları üzrə kadr hazırlığında istifadə oluna bilər. 

